
БАЛА ТАҒДЫРЫ 
 

Түйін 

Мақалада соғыс жылдарындағы балалардың ауыр тағдырлары 

суреттеледі. Соғыс уақыты олардың өмірлерін түбегейлі өзгертіп, балалық 

шақтан айырған еді. Жас балалардың өміріне тигізген соғыстың зардабы 

мен қиянаты көп болды. Соғыстың қиындығы қатты болса да, баланың 

өмірі – бала еді. Б.Соқпақбаевтың «Ана жүрегі» әңгімесінде сол кездегі ана 

мен баланың соғыс уақытында бастан өткізген қиыншылықтары баян-

далады. Ана мен балаға тигізген соғыс зардаптары өте ауыр, әрі көпқырлы 

болды. Бала соғыстың зардаптарын қанша көрсе де, өмірден еш түңілмей, 
алдағы уақыттан зор үміт күтіп, өмірде өз орнын тауып, ер азамат болып 

қалыптасады.  

Түйінді сөздер: Соғыс, тағдыр, балалық шақ, жоқшылық, майдан, 
үміт, арман, қуаныш. 

 

1 Кіріспе 

Бердібек Ыдырысұлы Соқпақбаев – көрнекті қазақ жазушысы, балалар әдебиетінің 

классигі. Б.Соқпақбаев 1924 жылы 15 қазан күні Алматы облысы, Нарынқол ауданы, Қостөбе 

ауылында дүниеге келген. 
1949 жылы Абай атындағы Қазақ педагогикалық институтының филология факуль-

тетін, кейіннен Мәскеуде Жоғары әдеби курсын бітірген. Біраз жыл ауыл мектебінде бала 

оқытқан. «Қазақ әдебиеті» газетінде, «Балдырған» журналында, Ш.Айманов атындағы «Қа-

зақфильм» киностудиясында жұмыс жасаған. Қазақстан Жазушылар одағында балалар 

әдебиеті жөніндегі бөлімде әдеби кеңесші болған. 
Шығармашылық жолын балаларға арнап өлең жазудан бастады. Шығармалары «Ле-

ниншіл жас», «Қазақстан пионері» газеттері мен «Пионер» журналдарында басылып тұрды. 
Жазушының тұңғыш өлеңдер жинағы 1950 жылы «Бұлақ» деген атпен жарық көрді [1, 6 б.]. 

Б.Соқпақбаев өз өмірінен көрген-түйгендерін шығармаларына өзек еткен жазушы, 
сондықтан да шығарма оқиғалары барынша шынайы болып суреттеледі. Жазушы соғысты 

көрген, оның ауыртпалығын сезінген және соларды шығармаларына өзек еткен. 
Соғыстан кейінгі кезеңдерде кеңес балалар әдебиетінің көтерген мәселесінің бірі де – 

соғыс зардаптары салдарынан өздерінің балдай тәтті балалық, жастық шағын жоғалтқан 

бүлдіршіндер, жастардың тағдыры жайлы еді. 
«Ана тағдыры» әңгімесінде соғыстан кейінгі жылдардағы жас өспірімдердің майдан-

дағы тағдыры барынша шынайы суреттеледі. 11-14 жастағы жасөспірімдердің үлкен адам-

дардың жұмысын атқарып ерте есейгені, арбамен астық, пішен тасығаны, мақта теріп, 
қызылша тазалағаны, сиыр, бұзау баққаны, жылқы қайырғаны, ауылда есепші болғаны 

жазылады. Майданнан оралғандардың көбі ауыр жарақатпен мүгедек болып елге оралды. Зар 

жылаған ана, жесір қалған әйелдер, жетім қалған сәбилер көп болды. Сондықтан бұл жас 

балаларға майданда ерекше маңызы бар тапсырмаларды орындауға тура келді.  
Осыған дәлел ретінде көркем шығармадағы үзінділер, газет-журналдардан көптеп мы-

салдарды келтіруге болады. Мысалы: «Әкесі соғысқа аттанғанда үш баласы мен анасы артын-

да қалған. Бір уыс бидайға зар болып, қабырғасы қатпай, белі қайыса жұмыс істегендердің 

қатарында 5 жасар Әзімхан да болған. Күн көрісіне айналған сары сиырды бағу соның мой-

нында еді. Сиыр сүтін пісіріп, ұйытып, айранып ішіп күнелткен отбасы сол кездегі қиналған 

кездерін әлі ұмыта алмайды. Жалғыз күн көрісі сары сиыр жоғалғанда жан ұшыра іздейтін. 
Әзімхан ата да кішкентайынан масақ, мақта терген. Сол кездегі ашаршылық санасын-

да сайрап тұр. Балаларға «бала екен» деп аяушылық таныту болмаған. Достарымен әрқайсы-

сына бекітіп берген норманы орындап жүрген. Кішкентайынан еңбек етудің себебі сол бір 

уыс дән табу еді [2]. 
2 Материалдар мен әдістер 

Б. Соқпақбаевтың «Ана жүрегі» шығармасында Сережаның тағдыры талданды. Әдіс 
ретінде мазмұндық талдау қолданылып, соғыс кезіндегі Сережаның көрген қиыншылықтары 

қарастырылды. Б. Соқпақбаевтың туындылары өмірдің нақты көріністірін дәл әрі шынайы 
суреттеумен ерекшеленеді. Жазушы сол заманның ауыртпалығының қатал тұстарын, жарқын 

жақтарын боямасыз, оқырманға тура жеткізе білді. Осы мақаламызда жазушыға берілген 
пікірлер көрсетілді. 

3-4 Нәтижелер мен талқылаулар 

Жазушының көркем шығармаларында, өзі көрген, жүрегімен сезінген оқиғалар 

көрініс табады. Бұл туралы Тұрлыбек Мәмесейіт мынадай пікір айтады: 
«Шындық, шыншылдық дегеніміз бұл жерде, тағы да қайталап айтамыз, қаламгердің 

өзі көріп, әбден көзін жеткізіп, басынан кешірген, болған жайттар» – деп, Б. Соқпақбаевтың 

сөзін былай келтіреді: «Бір сөзбен айтсам, сол өзін жазатын жазушы менмін. Алыстан арба-

лап материал жинамаймын, архивтің шаңын жұтпаймын. Жақыннан, өз басымнан кешкенді, 
өзім байқап-түйгендерімді, өзімді, өз айналамды тербеткен жайттарды дорбалап жинаймын. 
Солар туралы жазамын. Бұл тұрғыдан алғанда, тағдыр маған көп «көмектесті», қутақыр 

қалдырмады. Өмірде, адам басында болатын не ғаламат жайттарды, қиын-қыстау оқиғаларды 

қабырғам қатпаған қаршадай кезімнен-ақ менің үстіме аямай үйіп-төкті» [3, 21 б.]. 
Соғыс жылдары – талай қара шаңырақтың ойранын шығарып, балаларын жетім қал-

дырып, тыныш, бейбіт өмірдің мазасын қашырған сұм жылдар еді. Біздің халқымыздың ақса-

қалдарын, әке, аға, бауырларымыздың батырлық пен ерліктерін барлық әлем жұртына таныт-

қан ұмытылмас тарихи оқиға. Қазақ елі сол бір уақытта өзінің Отанын, жерін сақтап қалуға 

бар күшін салды. Қанды соғыс, жауға қарсы күш барлық жерде жүрді. Сол кездерде майдан-

ға аттанған, әкелерінің орнына ауыр еңбек еткен балалар мен әйелдер жұмыс жасады. Со-

ғысқа батырларымыз өмірін, бесіктен белі шықпаған сәбилер балалығын, қыздар нәзік 

күлкісін, аналарымыз көз жасын берді.  
Сұрапыл жылдардағы балалардың тағдыры аянышты болды. Соғыс жылдарындағы 

тағдырлар, бастан кешірілген азап-қасіреттер шығармада шынайы түрде жазылады. 
Шығарма: «Салқын күздің сары таңы Балқия ана бүгін де жайсыз ұйқымен атқыз-

ды», – деп басталады.  
Ана жүрегі жалғыз ұлын қанды майданға алып кеткендігін, мына жолдардан оқып 

түсінуге болады. Ана баласының аман-есен келуіне зор үміт артады. Бауыр еті баласын 

майдан даласына аттандырып,жанын шүберекке түйіп отырады. Жалғыз ұлының тағдырын 

ойлап, күндіз күлкіден, түнде ұйқыдан айырылады. 
«Өте бір шошымал түсті Балқия таңға жақын көрді: жалаң аяқ, жалаң бас, 

көйлекшең қалпы қанды қырғын майдан даласын кезіп, жан ұшырып жүгіріп келеді. Іздегені 
жалғыз ұлы аяулы Мәмбеті» [4, 1 б.]. 

Енді бірде жазушы: «Ауланың ішіне көзін жайбарақат тастай отырып, Балқия 

кенет селк ете қалды. Тақтай басқыштың іргесінен сорайып шығып жатқан адам аяқта-

рын көрді. Өлген адамның жалаң аяқтары тәрізді. Мұздай суық, бір сезім Балқияның 

миында зырқ ете қалды. Жаманшылықты өмірінде көп көріп, көндіккен ұстамды Балқия 

саспады бірақ. Бойын тез жиып алды да, аяқтарға жақындап келді, анықтап қарады. 

Кішірек бала аяқтары. Тұрпаты күтім көріп жүрген аяқтардай емес, күс басқан, күнге 

күйген қарала – сатпақ аяқтар», – деп сипаттайды [4, 2 б.]. 
Балқияның қорасын паналаған баланың бейнесінен оның аянышты күйі көз алдымыз-

ға елестейді. Ауылда кең далада бала құсап еркін ойнай алмай, балалық шақтың қызықты 

сәттерін өткізбеген балалар көп еді... 
«Баратын басқа жер таппаған соң түнге дейін көшеде сенделіп жүріп, шаршапты 

да, иті жоқ оңаша қора болғаннан кейін осы араға келіп қисая кетіпті» [4, 3 б.]. – деп 

жазады. 
Шығармада баланың далада қалып, қорада түнелтуден басқа амалы қалмағанын көр-

сетеді. 
Жазушы Сережаның бейнесін былай сипаттайды: «Сережаның тұрпаты Балқияның 

жанын одан бетер мұңайтты. Қарғыс атқыр қу соғыс, біреуді үйде, біреуді түзде күйзе-

ліске салып, ананы баладан, баланы әкеден айырып, жүрегін қысқашша бүріп алды. Қатал 

тағдырға кез болып, мезгілсіз жүні жығылған сәби бейне жан жүйесін елжіретіп жіберді» 

[4, 4 б.]. 
Автор “жүні жығылған” сәбидің бейнесі арқылы – оның өмірінің ең нәзік, қорғансыз 

тұсын көрсетті. Соғыстың қаншалықты қатыгез екенін, балаларға да аяушылық болмағанын 

байқатты.  
Балқияның да жалғыз баласын майданға жіберіп, Сережа сияқты балалардың да 

қаншамасы қараусыз далада қалып жатқандығы ананың жүрегін қайғыртты. 
« – Менің Мәмбетжаным секілді сен де біреудің жалғызы көрінесің. Бейшара, түрің 

мынау ит жататын қуысқа қонып шыққан. Жүрші, бермен, тым құрыса ыстық шайға 

тойғызып жіберейін, – деді Балқия апа» [4, 4 б.]. 
Шығармада Балқия апаның жанашырлығы ерекше байқалды. Ананың сөздері бейшара 

күйдегі Сережаға қолдау көрсетіп, жылы жүректің белгісі ретінде қабылданды. «Жүрші, 
бермен» деген сөзі мейірімділіктің сөзі еді. «Түрің мынау ит жататын қуысқа қонып шық-

қан» деуінен қорғансыз баланың жағдайын, қорғансыздық пен жалғыздықтың бейнесін көз 

алдымызға елестетеміз. «Ыстық шай» – ананың балаға деген қамқорлығы, жылулығы мен 

қолдау символы ретінде қабылданады. Балқия ананың жанашырлығы, қолдауы, қиыншылық-

та көмектескені, балаға жаңа үміт сыйлағандай.  
Ал, Баққожа Мұқай: «Б.Соқпақбаев шығармалары мінезінің қатал болатыны, кейіп-

керлерінің қат-қабат қиыншылықтың бел ортасында жүретіні осының айғағы секілді. 
Жазушының ерекшелігі – ол шындықтан алшақ алып кететін фантазияның жетегіне ілеспей-

ді. Оның шығармаларында суреткерлік пен фотографтық дәлдік жарысып қатар жүреді. 
Жазушы өзі өмір сүрген дәуір көрінісін боямасыз дәл бере біледі. Б.Соқпақбаевтың қай 

шығармасын алмаңыз, өмірдің қан сорғалаған шындығы кейіпкерлер тағдырымен қатар 

өріліп, үлкен көркемдік қорытындылар түзіліп жатады», – деп пікір қалдырады [3, 15 б.]. 
Жазушы Сережаның «тұйықтау, бұйығылау» мінезі арқылы оның жан дүниесінің 

қорғансыз екенін көрсетті. Ана қайырымдылығының арқасында «тұйықтау, бұйығылау» мі-
незді бала ана сеніміне кірді. Ана қорғансыз балаға өз көмегін бере алды. Ал ана қамқорлы-

ғын сезінген Сережаның түр келбетіне қан жүгіріп, өзіне өзі келе бастады. 
«Шашын алдырып, киімін түзеген соң Сережаның кейпі күтім көрген баладай оңала 

түсті. Мінезі тұйықтау, бұйығылау Сережаның адалдығы мен қайырымдылығына Балқия 

шынайы сүйініп, оны бара-бара өз баласындай жақсы көріп кетті» [4, 5 б.]. 
 Бірнеше айлар өткен соң Балқияның үйіне Сережа келеді. Сережаның бейнесі: Оның 

сыртқы көрінісі – қара шинель, жез топсалы белбеу және кепка – соғыстың талаптарына сай 

өзгергенін, бірақ сонымен бірге жаңа жауапкершілік пен ересектікке ие болғанын байқатты. 
Әңгімеден Сережаның өмірі өзгерістерге толы болып, есейгенін аңғарамыз.  

«Күн артынан күн өте берді. Күмпілдеген қанды майдан бітер болмады, елдің ти-

тығына жетті. Онымен қосамжарланып қыраулы қыс келді. Анадағыдан бері із салмай 

кеткен Сережа бір күні кешқұрым Балқияның үйіне тағы да келіп тұр» [4, 6 б.]. 
Сережаның өміріндегі жақсы өзгерістер байқала бастады. Ол баяғыда бұйығы болға-

нымен, қазір жетістікке жеткен жігіт ретінде сипатталады. Өткен соғыстың ауырталығын 

еске ала отырып, өзінің бүгінгі жетістіктерінің құндылығын сезеді.  
«Жуырда біз Балқия апайдың үйінде тойда болдық, Сережа үйленді. Баяғы бұйығы 

Сережа қазір соқтандай жігіт, әйгілі бір заводта цех бастығы, инженер. Жаңа тілеу, жас 

үміт шаттық кешінде отырып, біз жоғарыдағы өткен өмір белестерін көз алдымызға 

әкелдік» [4, 7 б.]. 
Шығармада жетім қалған балалар көбінесе ашығып, ата-анасыз, үй-күйсіз, уақытша 

лагерьлерде немесе көше кезіп өмір сүрді. Соғыс жағдайында балалар білім алу мүмкін-

дігінен айырылды. Бірақ жас балалар ауыр жағдайларға төтеп бере білді, сондықтан біз 

оларды сол уақыттың нағыз батырлары деп білеміз.  

«Ана жүрегі» шығармасында соғыс жылдарындағы ана мен баланың аянышты тағдырын 

көреміз. Сережаның ата-анасыз жетім болғаны, өмірінің мәні қашып, қиындықтың тауқыметін 

тартса да, есейіп, ер жетіп, еңбек етіп, жетістікке жеткені шығармада шынайы суреттеледі.  
5 Қорытынды 

Соғыс жылдары, осы тарихтағы ең қасіретті және ауыр жылдардың бірі ретінде 

саналады. Соғыс зардабынан жазықсыз адамдардың қаза болуы, қаншамасы мүгедек болып 

келді. Ер азаматтарымыз соғысқа аттанып, жартысы өз отбасыларына қайта оралмады. 
Ауылда қалған әйелдер мен балалар еңбекке тартылды. Ал жас балалар ерте ер жеткенін 

аңғармай, бір үйдің тірегі, қамқоршысына айналды. Әкелерінің жауапкершілігін алып, 
ересектер қатарлы еңбекке араласты. 

Қорытындылай келгенде, Сережаның бейнесі арқылы сол кезендегі жас балалардың 

тағдырын, өмірін көз алдымызға елестетеміз. Балдай тәтті балалық шақтан айырылып, ерте 

есейіп, ер жетіп қанша қиындықты көрсе де, қиындыққа мойымай, өмірден өз орнын тауып, 
азамат болып қалыптасқан бейнесін көреміз. 

Зерттеу Қазақстан Республикасы Ғылым және жоғары білім министрлігі Ғылым 

комитетінің қаржылық қолдауымен орындалды (грант № AP19678146). 

БЕКБОСЫНОВА, А.Х., БЕКМАГАМБЕТОВА, М.Ж., ЕСЕНГЕЛЬДЫ, Э.Қ. 
СУДЬБА РЕБЕНКА В ПРОИЗВЕДЕНИИ БЕРДИБЕКА СОКПАКБАЕВА «МАТЕРИНСКОЕ 

СЕРДЦЕ» 

В статье описываются тяжелые судьбы детей военных лет. Военное время навсегда изме-

нило их жизнь и лишило детства. Война, которая затронула жизнь маленьких детей, была жесто-

кой и имела много последствий. Несмотря на то, что война принесла собой ужасную беду, жизнь 

ребенка была детской. В рассказе Б. Сокпакбаева «Материнское сердце» рассказывается о труд-

ностях, которые испытывали мать и ребенок в военное время. Последствия войны, нанесенные 

матери и ребенку, были очень серьезными и многогранными. Мальчик, какие бы последствия войны 

ни видел, не разочаровался в жизни, возлагал большие надежды на будущее, нашел свое место в 

жизни и стал мужчиной.  
Ключевые слова: война, судьба, детство, нищета, фронт, надежда, мечта, радость. 

 

BEKBOSSYNOVA, A.Kh., BEKMAGAMBETOVA, M.Zh., YESSENGELDY, E.K. 
THE FATE OF A CHILD IN BERDIBEK SOKPAKBAYEV'S NOVEL «A MOTHER'S HEART» 

The article describes the difficult fates of children during wartime. War forever changed their lives 
and deprived them of their childhood. The war, which deeply affected the lives of children, was cruel and 
had far-reaching consequences. Despite the horrors brought by war, the essence of a child’s life remained 
rooted in childhood. B. Sokpakbayev’s novel "A Mother’s Heart" tells of the hardships endured by a mother 
and her child during the war. The war's impact on both the mother and child was profound and multifaceted. 
The boy, despite witnessing the devastating consequences of the war, did not lose hope in life. He held onto 
great aspirations for the future, found his place in life, and grew into a man. 

Keywords: war, fate, childhood, poverty, battlefield, hope, dream, joy. 

ДУЛАТ ИСАБЕКОВТЫҢ «ЕСКЕРТКІШ» ӘҢГІМЕСІНІҢ  

КӨРКЕМДІК ЕРЕКШЕЛІКТЕРІ 
 

Түйін 

Бұл мақалада жазушы Дулат Исабековтың «Ескерткіш» әңгімесінің 

көркемдік ерекшеліктері талданған. Мақала авторы аталмыш көркем 

туындының негізгі идеясы мен тақырыбын, ойы мен бейнесін айқындай 

отырып, шығармада кездесетін көркемдік бейнелерді айшықтай түседі. 
Жалпылай алғанда, жазушы Дулат Исабековтың «Ескерткіш» әңгімесі жан-

жақты талданған. 

Түйінді сөздер: градация, теңеу, метафора, метонимия, синекдоха. 
 

1 Кіріспе 

Әдебиет деп аталатын айдынды көштің бел ортасында жүріп, әлі күнге дейін 

оқырманның ортасында кемел де келелі шығармаларымен жасап келе жатқан жазушы Дулат 

